
и по прочия князи местныя, и начата меж собя совещатися како нече-
стиваго подобает утолити дарми по божественому писанию. И посла 
сына своего князя Феодора Юрьевича, и иных многих к безбожному 
царю Батыю з дары и с молением, дабы не воевал Резанския земли. 
Князь же Феодор Юрьевичь стрети Батыя на реки на Воронежи, и принесе 
дары, и моли его дабы ке воевал Резанския земли. Безбожный же царь, 
льстив, и лжив, и немилосерд, прият дары с лестию, и обещася не воевати 
Резанския земли. И начат резанских князей кормити и пойти, и на ловех 
с ними ездити, и тешити. И преже сладок им показася, последи же 
горчае желчи явися. И начат у них просити дщерей и сестр к себе 
на беззаконное смешение. И некий от вельможь резанских научен 
бесом, прелестник и отверженик веры християнския, и бусурманскую 
веру возлюбив чести ради поганския, а бога и душу свою отвергшаго, 
якоже и ныне таковых много есть, обольсти и сказа безбожному царю, 
яко благоверный князь Феодор имеет у себя княгиню от царска роду— 
и образом, и лепотою красна бе зело. Безбожный же царь в неверии 
своем не разумея божественаго писания, ни страха божия имея, но 
своим поганским обычаем и нравом немилостив сый к человеколюбию 
и на скверное смешение пореваем похотию плоти своея, якоже конь 
ревнив, у рече ко князю Феодору Юрьевичю: „Дай ми, княже, видети 
жены своея красоты". Благоверный же князь Феодор, отвещав, и рече: 
„Царю! писано бо есть в законе нашем християнском, не завидети, 
ни похотети ни чему чюждему, ни желати. И недостойно есть нам хри-
стияном не токмо тебе нечестивому царю, ниже своим верным давати 
жен своих на блуд, кроме своего мужа: той да обладает ею по закону. 
И не буди мне сего сотворити никако же, еже преступити закон божий, 
разве той един создатель и творец наш грех ради наших предаст нас 
тобе. И нами преодолевши, то и женами нашими начнеши владети". Царь 
же Батый безбожный, возярився зело и огорчися, повеле в той час 
убити вскоре блаженнаго князя Феодора Юрьевича Резанского. А тело 
его повеле поврещи птицам и зверем на растерзание. И иных мчогих 
князей нарочитых и людей повеле побити. И так вси скончашаяся, 
о Христе пострадаша, и прияша венцы нетленныя. И первый бысть 
мученик в Руси от князей. И некий от раб его ближних князя Феодора 
Юрьевича именем Опаница, зря на государя своего блаженнаго князя 
Феодора тело, плакаше горко: „О драгий мой господине княже, как 
вскоре отшел еси света сего, и оставил княжение, и власть, и княгиню 
и дети своя, не повинуся безбожному царю, ни воли его вдася. Но вож
делел еси посградати за отечество свое и за вся люди своя, яко же ин 
никтоже". И много плакав и сохранив его на том месте. И вскоре 
дойде весть благоверной княгине Евпраксеи, поведаша ей, яко „нечести
вый царь Батый уби блаженнаго мужа твоего князя Феодора Юрьевича". 
Благоверная же княгиня Еупраксея царевна стояше в превысоцем храме 
своем и держа на руку любезное свое чадо князя Ивана Феодоровича, 
и услыша таковыя глаголы смертоносный о муже своем, и горести 


